
శ్రీగురుగీతా  లఘు
॥ శ్రీగురుగీతా  ॥

॥ శ్రీ గురుపాదుకా పఞ్చకమ్ ॥
ఓం నమో గురుభ్యో గురుపాదుకాభ్యో నమః పరేభ్యః పరపాదుకాభ్యః ।
ఆచార్య సిద్ధేశ్వర  పాదుకాభ్యో నమో నమః శ్రీ గురుపాదుకాభ్యః ॥
ఐఙ్కార హ్రీఙ్కార  రహస్య యుక్త

శ్రీఙ్కార  గూఢార్థమహావిభూత్యా  ॥ ౧॥
ఓఙ్కార మర్మ ప్రతిపాదినీభ్యాం

నమో నమః శ్రీ గురుపాదుకాభ్యామ్ ॥ ౨॥
హోత్రాగ్ని  హౌత్రాగ్ని  హవిష్యహోత్ర

హోమాది సర్వాకృతి భాసమానామ్ ।
యద్ బ్రహ్మ  తద్బోధ వితారిణీభ్యాం

నమో నమః శ్రీ గురుపాదుకాభ్యామ్ ॥ ౩॥
కామాది సర్పవ్రజ  గారుడాభ్యాం

వివేక వైరాగ్య  నిధి ప్రదాభ్యామ్  ।
బోధ ప్రదాభ్యాం  దృతమోక్షదాభ్యాం

నమో నమః శ్రీ గురుపాదుకాభ్యామ్ ॥ ౪॥
అనన్త సంసార సముద్ర తార

నౌకాయితాభ్యాం స్థిరభక్తిదాభ్యామ్   ।
జాడ్యాబ్ధి సంశోషణ వాడవాభ్యాం

నమో నమః శ్రీ గురుపాదుకాభ్యామ్ ॥ ౫॥
॥ ఓం శాన్తిః శాన్తిః శాన్తిః ॥

శ్రీగురుగీతా  లఘు

॥ అథ శ్రీ గురుగీతా ప్రారంభః  ॥
శ్రీగణేశాయ  నమః । శ్రీసరస్వత్యై   నమః । శ్రీగురుభ్యో  నమః ।

॥ ఓం ॥

అస్య శ్రీ గురుగీతా స్తోత్రమన్త్రస్య   ।
భగవాన్ సదాశివ ఋషిః ।
నానావిధాని ఛన్దాంసి  ।
శ్రీ గురుపరమాత్మా దేవతా ।
హం బీజమ్ । సః శక్తిః  । క్రోం  కీలకమ్ ।
శ్రీ గురుప్రసాదసిద్ధ్యర్థే   జపే వినియోగః ॥

॥ అథ ధ్యానమ్ ॥
హంసాభ్యాం పరివృత్తపత్రకమలైర్దివ్యైర్జగత్కారణైర్       -

విశ్వోత్కీర్ణమనేకదేహనిలయైః   స్వచ్ఛన్దమాత్మేచ్ఛయా  ।
తద్ద్యోతం  పదశాంభవం తు చరణం దీపాఙ్కురగ్రాహిణం
ప్రత్యక్షాక్షరవిగ్రహం   గురుపదం ధ్యాయేద్విభుం శాశ్వతమ్ ॥
మమ చతుర్విధపురుషార్థసిద్ధ్యర్థే   జపే వినియోగః ।

॥ అథ శ్రీగురుగీతా  ॥
సూత ఉవాచ -

కైలాస  శిఖరే రమ్యే భక్తిసన్ధాననాయకమ్  ।
ప్రణమ్య  పార్వతీ భక్త్యా శఙ్కరం పర్యపృచ్ఛత ॥ ౧॥
శ్రీ దేవ్యువాచ -

ఓం నమో దేవదేవేశ పరాత్పరజగద్గురో  ।
సదాశివ మహాదేవ గురుదీక్షాం ప్రదేహి  మే ॥ ౨॥
కేన మార్గేణ  భో స్వామిన్ దేహి బ్రహ్మమయో  భవేత్ ।
త్వం కృపాం కురు మే స్వామిన్ నమామి చరణౌ తవ ॥ ౩॥
ఈశ్వర ఉవాచ -

మమరూపాసి దేవి త్వం త్వత్ప్రీత్యర్థం  వదామ్యహమ్ ।

లోకోపకారకః ప్రశ్నో  న కేనాపి కృతః పురా ॥ ౪॥
దుర్లభం  త్రిషు  లోకేషు తచ్ఛృణుష్వ వదామ్యహమ్ ।
గురుం వినా బ్రహ్మ  నాన్యత్సత్యం సత్యం వరాననే ॥ ౫॥
వేదశాస్త్రపురాణాని  ఇతిహాసాదికాని చ ।
మన్త్రయన్త్రాదివిద్యాశ్చ   స్మృతిరుచ్చాటనాదికమ్ ॥ ౬॥
శైవశాక్తాగమాదీని  అన్యాని వివిధాని చ ।
అపభ్రంశకరాణీహ  జీవానాం భ్రాన్తచేతసామ్   ॥ ౭॥
యజ్ఞో వ్రతం  తపో దానం జపస్తీర్థం  తథైవ  చ ।
గురుతత్త్వమవిజ్ఞాయ మూఢాస్తే చరతే జనాః ॥ ౮॥
గురుర్బుద్ధ్యాత్మనో  నాన్యత్ సత్యం సత్యం న సంశయః ।
తల్లాభార్థం   ప్రయత్నస్తు  కర్తవ్యో  హి మనీషిభిః ॥ ౯॥
గూఢ విద్యా జగన్మాయా దేహే చాజ్ఞానసంభవా  ।
ఉదయోయత్ప్రకాశేన గురుశబ్దేన  కథ్యతే ॥ ౧౦॥
సర్వపాపవిశుద్ధాత్మా  శ్రీగురోః  పాదసేవనాత్ ।
దేహీ బ్రహ్మ  భవేద్యస్మాత్త్వత్కృపార్థం  వదామి తే ॥ ౧౧॥
గురుపాదాంబుజం స్మృత్వా జలం శిరసి ధారయేత్ ।
సర్వతీర్థావగాహస్య  సమ్ప్రాప్నోతి ఫలం నరః ॥ ౧౨॥
శోషణం పాపపఙ్కస్య దీపనం జ్ఞానతేజసామ్  ।
గురుపాదోదకం సమ్యక్ సంసారార్ణవతారకమ్  ॥ ౧౩॥
అజ్ఞానమూలహరణం  జన్మ కర్మ నివారణమ్ ।
జ్ఞానవైరాగ్యసిద్ధ్యర్థం     గురుపాదోదకం పిబేత్ ॥ ౧౪॥
గురోః పాదోదకం పీత్వా గురోరుచ్ఛిష్టభోజనమ్  ।
గురుమూర్తేః సదా ధ్యానం గురుమన్త్రం  సదా జపేత్ ॥ ౧౫॥
కాశీ క్షేత్రం  తన్నివాసో జాహ్నవీ చరణోదకమ్ ।
గురుర్విశ్వేశ్వరః సాక్షాత్ తారకం బ్రహ్మ  నిశ్చితమ్ ॥ ౧౬॥
గురోః పాదోదకం యత్తు గయాఽసౌ సోఽక్షయో వటః ।
తీర్థరాజః  ప్రయాగశ్చ  గురుమూర్త్యై  నమో నమః ॥ ౧౭॥

గురుమూర్తిం స్మరేన్నిత్యం గురునామ సదా జపేత్ ।
గురోరాజ్ఞాం  ప్రకుర్వీత  గురోరన్యన్న భావయేత్ ॥ ౧౮॥
గురువక్త్రస్థితం   బ్రహ్మ  ప్రాప్యతే  తత్ప్రసాదతః ।
గురోర్ధ్యానం  సదా కుర్యాత్కులస్త్రీ స్వపతేర్యథా ॥ ౧౯॥
స్వాశ్రమం  చ స్వజాతిం చ స్వకీర్తిపుష్టివర్ధనమ్   ।
ఏతత్సర్వం పరిత్యజ్య గురోరన్యన్న భావయేత్ ॥ ౨౦॥
అనన్యాశ్చిన్తయన్తో మాం సులభం పరమం పదమ్ ।
తస్మాత్ సర్వప్రయత్నేన  గురోరారాధనం కురు ॥ ౨౧॥
త్రైలోక్యే  స్ఫుటవక్తారో దేవాద్యసురపన్నగాః ।
గురువక్త్రస్థితా   విద్యా గురుభక్త్యా తు లభ్యతే ॥ ౨౨॥
గుకారస్త్వన్ధకారశ్చ  రుకారస్తేజ ఉచ్యతే ।
అజ్ఞానగ్రాసకం   బ్రహ్మ  గురురేవ న సంశయః ॥ ౨౩॥
గుకారః ప్రథమో  వర్ణో మాయాదిగుణభాసకః ।
రుకారో ద్వితీయో బ్రహ్మ  మాయా భ్రాన్తి  వినాశనమ్ ॥ ౨౪॥
ఏవం గురుపదం శ్రేష్ఠం   దేవానామపి దుర్లభమ్  ।
హాహాహూహూ గణైశ్చైవ   గన్ధర్వైశ్చ   ప్రపూజ్యతే  ॥ ౨౫॥
ధ్రువం  తేషాం చ సర్వేషాం నాస్తి తత్త్వం గురోః పరమ్ ।
ఆసనం శయనం వస్త్రం  భూషణం వాహనాదికమ్ ॥ ౨౬॥
సాధకేన ప్రదాతవ్యం  గురుసంతోషకారకమ్ ।
గురోరారాధనం కార్యం స్వజీవిత్వం నివేదయేత్ ॥ ౨౭॥
కర్మణా మనసా వాచా నిత్యమారాధయేద్గురుమ్  ।
దీర్ఘదణ్డం   నమస్కృత్య నిర్లజ్జో  గురుసన్నిధౌ ॥ ౨౮॥
శరీరమిన్ద్రియం  ప్రాణాం  సద్గురుభ్యో  నివేదయేత్ ।
ఆత్మదారాదికం సర్వం సద్గురుభ్యో  నివేదయేత్ ॥ ౨౯॥
కృమికీటభస్మవిష్ఠా దుర్గన్ధిమలమూత్రకమ్    ।
శ్లేష్మరక్తం   త్వచా మాంసం వఞ్చయేన్న వరాననే ॥ ౩౦॥
సంసారవృక్షమారూఢాః పతన్తో నరకార్ణవే  ।

యేన చైవోద్ధృతాః   సర్వే తస్మై  శ్రీగురవే  నమః ॥ ౩౧॥
గురుర్బ్రహ్మా గురుర్విష్ణుర్గురుర్దేవో    మహేశ్వరః ।
గురురేవ పరబ్రహ్మ  తస్మై  శ్రీగురవే  నమః ॥ ౩౨॥
హేతవే జగతామేవ సంసారార్ణవసేతవే  ।
ప్రభవే  సర్వవిద్యానాం శమ్భవే గురవే నమః ॥ ౩౩॥
అజ్ఞానతిమిరాన్ధస్య   జ్ఞానాఞ్జనశలాకయా   ।
చక్షురున్మీలితం యేన తస్మై  శ్రీగురవే  నమః ॥ ౩౪॥
త్వం పితా త్వం చ మే మాతా త్వం బన్ధుస్త్వం   చ దేవతా ।
సంసారప్రతిబోధార్థం   తస్మై  శ్రీగురవే  నమః ॥ ౩౫॥
యత్సత్యేన జగత్సత్యం యత్ప్రకాశేన భాతి తత్ ।
యదానన్దేన  నన్దన్తి   తస్మై  శ్రీగురవే  నమః ॥ ౩౬॥
యస్య స్థిత్యా  సత్యమిదం యద్భాతి భానురూపతః ।
ప్రియం  పుత్రది  యత్ప్రీత్యా తస్మై  శ్రీగురవే  నమః ॥ ౩౭॥
యేన చేతయతే హీదం చిత్తం చేతయతే న యమ్ ।
జాగ్రత్స్వప్నసుషుప్త్యాది  తస్మై  శ్రీగురవే  నమః ॥ ౩౮॥
యస్య జ్ఞానాదిదం  విశ్వం న దృశ్యం భిన్నభేదతః ।
సదేకరూపరూపాయ తస్మై  శ్రీగురవే  నమః ॥ ౩౯॥
యస్యామతం తస్య మతం మతం యస్య న వేద సః ।
అనన్యభావ భావాయ తస్మై  శ్రీగురవే  నమః ॥ ౪౦॥
యస్య కారణరూపస్య కార్యరూపేణ భాతి యత్ ।
కార్యకారణరూపాయ తస్మై  శ్రీగురవే  నమః ॥ ౪౧॥
నానారూపమిదం సర్వం న కేనాప్యస్తి భిన్నతా ।
కార్యకారణతా చైవ  తస్మై  శ్రీగురవే  నమః ॥ ౪౨॥
యదఙ్ఘ్రికమలద్వన్ద్వం   ద్వన్ద్వతాపనివారకమ్  ।
తారకం సర్వదాఽపద్భ్యః శ్రీగురుం  ప్రణమామ్యహమ్  ॥ ౪౩॥
శివే క్రుద్ధే  గురుస్త్రాతా  గురౌ క్రుద్ధే  శివో న హి ।
తస్మాత్ సర్వప్రయత్నేన  శ్రీగురుం  శరణం వ్రజేత్  ॥ ౪౪॥

వన్దే గురుపదద్వన్ద్వం  వాఙ్మనశ్చిత్తగోచరమ్
శ్వేతరక్తప్రభాభిన్నం  శివశక్త్యాత్మకం పరమ్ ॥ ౪౫॥
గుకారం చ గుణాతీతం రుకారం రూపవర్జితమ్  ।
గుణాతీతస్వరూపం చయో దద్యాత్స గురుః స్మృతః ॥ ౪౬॥
అత్రినేత్రః   సర్వసాక్షీ అచతుర్బాహురచ్యుతః ।
అచతుర్వదనో బ్రహ్మా  శ్రీగురుః  కథితః ప్రియే  ॥ ౪౭॥
అయం మయాఞ్జలిర్బద్ధో  దయా సాగరవృద్ధయే  ।
యదనుగ్రహతో  జన్తుశ్చిత్రసంసారముక్తిభాక్  ॥ ౪౮॥
శ్రీగురోః  పరమం రూపం వివేకచక్షుషోఽమృతమ్ ।
మన్దభాగ్యా  న పశ్యన్తి  అన్ధాః  సూర్యోదయం యథా ॥ ౪౯॥
శ్రీనాథచరణద్వన్ద్వం   యస్యాం దిశి విరాజతే ।
తస్యై  దిశే నమస్కుర్యాద్ భక్త్యా ప్రతిదినం  ప్రియే  ॥ ౫౦॥
తస్యై  దిశే సతతమఞ్జలిరేష  ఆర్యే

ప్రక్షిప్యతే  ముఖరితో మధుపైర్బుధైశ్చ   ।
జాగర్తి యత్ర భగవాన్గురుచక్రవర్తీ  

విశ్వోదయ ప్రలయనాటకనిత్యసాక్షీ  ॥ ౫౧॥
శ్రీనాథాది  గురుత్రయం  గణపతిం పీఠత్రయం  భైరవం

సిద్ధౌఘం  బటుకత్రయం  పదయుగం దూతీక్రమం  మణ్డలమ్  ।
వీరాన్ద్వ్యష్టచతుష్క   షష్టి నవకం వీరావలీ పఞ్చకం

శ్రీమన్మాలినిమన్త్రరాజసహితం   వన్దే గురోర్మణ్డలమ్  ॥ ౫౨॥
అభ్యస్తైః  సకలైః  సుదీర్ఘమనిలైర్వ్యాధిప్రదైర్దుష్కరైః     

ప్రాణాయామశతైరనేకకరణైర్దుఃఖాత్మకైర్దుర్జయైః         ।
యస్మిన్నభ్యుదితే వినశ్యతి బలీ వాయుః స్వయం తత్క్షణాత్

ప్రాప్తుం  తత్సహజం స్వభావమనిశం సేవధ్వమేకం గురుమ్ ॥ ౫౩॥
స్వదేశికస్యైవ  శరీరచిన్తనం

భవేదనన్తస్య శివస్య చిన్తనమ్ ।
స్వదేశికస్యైవ  చ నామకీర్తనం

భవేదనన్తస్య శివస్య కీర్తనమ్ ॥ ౫౪॥

యత్పాదరేణుకణికా కాపి సంసారవారిధేః ।
సేతుబన్ధాయతే  నాథం దేశికం తముపాస్మహే ॥ ౫౫॥
యస్మాదనుగ్రహం  లబ్ధ్వా  మహదజ్ఞానముత్సృజేత్  ।
తస్మై  శ్రీదేశికేన్ద్రాయ   నమశ్చాభీష్టసిద్ధయే   ॥ ౫౬॥
పాదాబ్జం  సర్వసంసారదావానలవినాశకమ్ ।
బ్రహ్మరన్ధ్రే   సితామ్భోజమధ్యస్థం  చన్ద్రమణ్డలే   ॥ ౫౭॥
అకథాదిత్రిరేఖాబ్జే  సహస్రదలమణ్డలే   ।
హంసపార్శ్వత్రికోణే  చ స్మరేత్తన్మధ్యగం గురుమ్ ॥ ౫౮॥
సకలభువనసృష్టిః  కల్పితాశేషపుష్టిః

నిఖిలనిగమదృష్టిః  సమ్పదాం వ్యర్థదృష్టిః   ।
అవగుణపరిమార్ష్టిస్తత్పదార్థైకదృష్టిః   

భవ గుణపరమేష్టిర్మోక్షమార్గైకదృష్టిః    ॥ ౫౯॥
సకలభువనరఙ్గస్థాపనా   స్తమ్భయష్టిః

సకరుణరసవృష్టిస్తత్త్వమాలాసమష్టిః     ।
సకలసమయసృష్టిః  సచ్చిదానన్దదృష్టిర్  -
నివసతు మయి నిత్యం శ్రీగురోర్దివ్యదృష్టిః    ॥ ౬౦॥

అగ్నిశుద్ధసమం  తాత జ్వాలా పరిచకాధియా ।
మన్త్రరాజమిమం  మన్యేఽహర్నిశం పాతు మృత్యుతః ॥ ౬౧॥
తదేజతి తన్నైజతి  తద్దూరే  తత్సమీపకే ।
తదన్తరస్య సర్వస్య తదు సర్వస్య బాహ్యతః ॥ ౬౨॥
అజోఽహమజరోఽహం చ అనాదినిధనః స్వయమ్ ।
అవికారశ్చిదానన్ద అణీయాన్మహతో మహాన్ ॥ ౬౩॥
అపూర్వాణాం పరం నిత్యం స్వయంజ్యోతిర్నిరామయమ్ ।
విరజం పరమాకాశం ధ్రువమానన్దమవ్యయమ్   ॥ ౬౪॥
శ్రుతిః  ప్రత్యక్షమైతిహ్యమనుమానశ్చతుష్టయమ్    ।
యస్య చాత్మతపో వేద దేశికం చ సదా స్మరేత్ ॥ ౬౫॥
మనుఞ్చ యద్భవం కార్యం తద్వదామి మహామతే ।
సాధుత్వం చ మయా దృష్ట్వా  త్వయి తిష్ఠతి  సాంప్రతమ్  ॥ ౬౬॥

అఖణ్డమణ్డలాకారం   వ్యాప్తం యేన చరాచరమ్ ।
తత్పదం దర్శితం యేన తస్మై  శ్రీగురవే  నమః ॥ ౬౭॥
సర్వశ్రుతిశిరోరత్నవిరాజితపదామ్బుజః  ।
వేదాన్తామ్బుజసూర్యో యస్తస్మై  శ్రీగురవే  నమః ॥ ౬౮॥
యస్య స్మరణమాత్రేణ  జ్ఞానముత్పద్యతే  స్వయమ్ ।
య ఏవ సర్వ సమ్ప్రాప్తిస్తస్మై   శ్రీగురవే  నమః ॥ ౬౯॥
చైతన్యం  శాశ్వతం శాన్తం వ్యోమాతీతం నిరఞ్జనమ్  ।
నాదబిన్దుకలాతీతం  తస్మై  శ్రీగురవే  నమః ॥ ౭౦॥
స్థావరం  జఙ్గమం  చైవ  తథా చైవ  చరాచరమ్ ।
వ్యాప్తం యేన జగత్సర్వం తస్మై  శ్రీగురవే  నమః ॥ ౭౧॥
జ్ఞానశక్తిసమారూఢస్తత్త్వమాలా    విభూషితః ।
భుక్తిముక్తిప్రదాతా  యస్తస్మై  శ్రీగురవే  నమః ॥ ౭౨॥
అనేకజన్మసమ్ప్రాప్తసర్వకర్మవిదాహినే ।
స్వాత్మజ్ఞానప్రభావేణ   తస్మై  శ్రీగురవే  నమః ॥ ౭౩॥
న గురోరధికం తత్త్వం న గురోరధికం తపః ।
తత్త్వం జ్ఞానాత్పరం  నాస్తి తస్మై  శ్రీగురవే  నమః ॥ ౭౪॥
మన్నాథః శ్రీజగన్నాథో  మద్గురుస్త్రిజగద్గురుః    ।
మమాత్మా సర్వభూతాత్మా తస్మై  శ్రీగురవే  నమః ॥ ౭౫॥
ధ్యానమూలం గురోర్మూర్తిః పూజామూలం గురోః పదమ్ ।
మన్త్రమూలం  గురోర్వాక్యం మోక్షమూలం గురోః కృపా ॥ ౭౬॥
గురురాదిరనాదిశ్చ గురుః పరమదైవతమ్  ।
గురోః పరతరం నాస్తి తస్మై  శ్రీగురవే  నమః ॥ ౭౭॥
సప్తసాగరపర్యన్త తీర్థస్నానాదికం  ఫలమ్ ।
గురోరఙ్ఘ్రిపయోబిన్దుసహస్రాంశే    న దుర్లభమ్  ॥ ౭౮॥
హరౌ రుష్టే గురుస్త్రాతా  గురౌ రుష్టే న కశ్చన ।
తస్మాత్సర్వప్రయత్నేన  శ్రీగురుం  శరణం వ్రజేత్  ॥ ౭౯॥
గురురేవ జగత్సర్వం బ్రహ్మవిష్ణుశివాత్మకమ్   ।
గురోః పరతరం నాస్తి తస్మాత్సమ్పూజయేద్గురుమ్  ॥ ౮౦॥

జ్ఞానం  విజ్ఞానసహితం  లభ్యతే గురుభక్తితః ।
గురోః పరతరం నాస్తి ధ్యేయోఽసౌ గురుమార్గిభిః  ॥ ౮౧॥
యస్మాత్పరతరం నాస్తి నేతి నేతీతి వై శ్రుతిః  ।
మనసా వచసా చైవ  నిత్యమారాధయేద్గురుమ్  ॥ ౮౨॥
గురోః కృపా ప్రసాదేన  బ్రహ్మవిష్ణుసదాశివాః   ।
సమర్థాః  ప్రభవాదౌ  చ కేవలం గురుసేవయా ॥ ౮౩॥
దేవకిన్నరగన్ధర్వాః  పితరో యక్షచారణాః ।
మునయోఽపి న జానన్తి గురుశుశ్రూషణే  విధిమ్ ॥ ౮౪॥
మహాహఙ్కారగర్వేణ తపోవిద్యాబలాన్వితాః ।
సంసారకుహరావర్తే ఘటయన్త్రే యథా ఘటాః ॥ ౮౫॥
న ముక్తా దేవగన్ధర్వాః  పితరో యక్షకిన్నరాః ।
ఋషయః సర్వసిద్ధాశ్చ  గురుసేవా పరాఙ్ముఖాః ॥ ౮౬॥
ధ్యానం శ‍ృణు మహాదేవి సర్వానన్దప్రదాయకమ్   ।
సర్వసౌఖ్యకరం నిత్యం భుక్తిముక్తివిధాయకమ్ ॥ ౮౭॥
శ్రీమత్పరబ్రహ్మ   గురుం స్మరామి

శ్రీమత్పరబ్రహ్మ   గురుం వదామి ।
శ్రీమత్పరబ్రహ్మ   గురుం నమామి

శ్రీమత్పరబ్రహ్మ   గురుం భజామి ॥ ౮౮॥
బ్రహ్మానన్దం   పరమసుఖదం కేవలం జ్ఞానమూర్తిం

ద్వన్ద్వాతీతం  గగనసదృశం తత్త్వమస్యాదిలక్ష్యమ్ ।
ఏకం నిత్యం విమలమచలం సర్వధీసాక్షిభూతం

భావాతీతం త్రిగుణరహితం  సద్గురుం  తం నమామి ॥ ౮౯॥
నిత్యం శుద్ధం  నిరాభాసం నిరాకారం నిరఞ్జనమ్  ।
నిత్యబోధం చిదానన్దం  గురుం బ్రహ్మ  నమామ్యహమ్ ॥ ౯౦॥
హృదమ్బుజే కర్ణికమధ్యసంస్థే

సింహాసనే సంస్థితదివ్యమూర్తిమ్  ।
ధ్యాయేద్గురుం  చన్ద్రకలాప్రకాశం 

చిత్పుస్తకాభీష్టవరం  దధానమ్ ॥ ౯౧॥
శ్వేతామ్బరం శ్వేతవిలేపపుష్పం

ముక్తావిభూషం ముదితం ద్వినేత్రమ్  ।
వామాఙ్కపీఠస్థితదివ్యశక్తిం 

మన్దస్మితం  సాన్ద్రకృపానిధానమ్  ॥ ౯౨॥
ఆనన్దమానన్దకరం   ప్రసన్నం

జ్ఞానస్వరూపం  నిజబోధయుక్తమ్ ।
యోగీన్ద్రమీడ్యం  భవరోగవైద్యం

శ్రీమద్గురుం   నిత్యమహం నమామి ॥ ౯౩॥
యస్మిన్సృష్టిస్థితిధ్వంసనిగ్రహానుగ్రహాత్మకమ్     ।
కృత్యం పఞ్చవిధం శశ్వద్భాసతే తం నమామ్యహమ్ ॥ ౯౪॥
ప్రాతః  శిరసి శుక్లాబ్జే  ద్వినేత్రం  ద్విభుజం గురుమ్ ।
వరాభయయుతం శాన్తం స్మరేత్తం నామపూర్వకమ్ ॥ ౯౫॥
న గురోరధికం న గురోరధికం

న గురోరధికం న గురోరధికమ్ ।
శివశాసనతః శివశాసనతః

శివశాసనతః శివశాసనతః ॥ ౯౬॥
ఇదమేవ శివం త్విదమేవ శివం

త్విదమేవ శివం త్విదమేవ శివమ్ ।
మమ శాసనతో మమ శాసనతో

మమ శాసనతో మమ శాసనతః ॥ ౯౭॥
ఏవంవిధం గురుం ధ్యాత్వా జ్ఞానముత్పద్యతే  స్వయమ్ ।
తత్సద్గురుప్రసాదేన   ముక్తోఽహమితి భావయేత్ ॥ ౯౮॥
గురుదర్శితమార్గేణ  మనఃశుద్ధిం  తు కారయేత్ ।
అనిత్యం ఖణ్డయేత్సర్వం  యత్కిఞ్చిదాత్మగోచరమ్ ॥ ౯౯॥
జ్ఞేయం  సర్వస్వరూపం చ జ్ఞానం  చ మన ఉచ్యతే ।
జ్ఞానం  జ్ఞేయసమం  కుర్యాన్ నాన్యః పన్థా ద్వితీయకః ॥ ౧౦౦॥
ఏవం శ్రుత్వా  మహాదేవి గురునిన్దాం  కరోతి యః ।

సయాతి నరకం ఘోరంయావచ్చన్ద్రదివాకరౌ  ॥ ౧౦౧॥
యావత్కల్పాన్తకో దేహస్తావదేవ గురుం స్మరేత్ ।
గురులోపో న కర్తవ్యః స్వచ్ఛన్దో యది వా భవేత్ ॥ ౧౦౨॥
హుఙ్కారేణ న వక్తవ్యం ప్రాజ్ఞైః   శిష్యైః  కథఞ్చన ।
గురోరగ్రే న వక్తవ్యమసత్యం  చ కదాచన ॥ ౧౦౩॥
గురుం త్వంకృత్య హుంకృత్య గురుం నిర్జిత్య  వాదతః ।
అరణ్యే నిర్జలే  దేశే స భవేద్బ్రహ్మరాక్షసః ॥ ౧౦౪॥
మునిభిః పన్నగైర్వాఽపి  సురైర్వా  శాపితో యది ।
కాలమృత్యుభయాద్వాపి గురూ రక్షతి పార్వతి ॥ ౧౦౫॥
అశక్తా హి సురాద్యాశ్చ అశక్తా మునయస్తథా ।
గురుశాపేన తే శీఘ్రం  క్షయంయాన్తి న సంశయః ॥ ౧౦౬॥
మన్త్రరాజమిదం  దేవి గురురిత్యక్షరద్వయమ్ ।
స్మృతివేదార్థవాక్యేన  గురుః సాక్షాత్పరం పదమ్ ॥ ౧౦౭॥
శ్రుతిస్మృతీ  అవిజ్ఞాయ  కేవలం గురుసేవకాః ।
తే వై సంన్యాసినః ప్రోక్తా  ఇతరే వేషధారిణః ॥ ౧౦౮॥
నిత్యం బ్రహ్మ  నిరాకారం నిర్గుణం  బోధయేత్ పరమ్ ।
సర్వం బ్రహ్మ  నిరాభాసం దీపో దీపాన్తరం యథా ॥ ౧౦౯॥
గురోః కృపాప్రసాదేన  ఆత్మారామం నిరీక్షయేత్ ।
అనేన గురుమార్గేణ  స్వాత్మజ్ఞానం  ప్రవర్తతే   ॥ ౧౧౦॥
ఆబ్రహ్మ  స్తంబపర్యన్తం పరమాత్మస్వరూపకమ్ ।
స్థావరం  జఙ్గమం  చైవ  ప్రణమామి  జగన్మయమ్ ॥ ౧౧౧॥
వన్దేఽహం  సచ్చిదానన్దం  భేదాతీతం సదా గురుమ్ ।
నిత్యం పూర్ణం  నిరాకారం నిర్గుణం  స్వాత్మసంస్థితమ్  ॥ ౧౧౨॥
పరాత్పరతరం ధ్యేయం నిత్యమానన్దకారకమ్  ।
హృదయాకాశమధ్యస్థం  శుద్ధస్ఫటికసన్నిభమ్  ॥ ౧౧౩॥
స్ఫటికప్రతిమారూపం  దృశ్యతే దర్పణే యథా ।
తథాత్మని చిదాకారమానన్దం  సోఽహమిత్యుత ॥ ౧౧౪॥

అఙ్గుష్ఠమాత్రపురుషం    ధ్యాయతశ్చిన్మయం హృది ।
తత్ర స్ఫురతి భావో యః శ‍ృణు తం కథయామ్యహమ్ ॥ ౧౧౫॥
అగోచరం తథాఽగమ్యం నామరూపవివర్జితమ్  ।
నిఃశబ్దం  తద్విజానీయాత్ స్వభావం బ్రహ్మ  పార్వతి ॥ ౧౧౬॥
యథా గన్ధః  స్వభావేన కర్పూరకుసుమాదిషు ।
శీతోష్ణాది  స్వభావేన తథా బ్రహ్మ  చ శాశ్వతమ్ ॥ ౧౧౭॥
స్వయం తథావిధో భూత్వా స్థాతవ్యం  యత్రకుత్రచిత్   ।
కీటభ్రమరవత్తత్ర  ధ్యానం భవతి తాదృశమ్ ॥ ౧౧౮॥
గురుధ్యానం తథా కృత్వా స్వయం బ్రహ్మమయో  భవేత్ ।
పిణ్డే పదే తథా రూపే ముక్తోఽసౌ నాత్ర సంశయః ॥ ౧౧౯॥
శ్రీ పార్వత్యువాచ -

పిణ్డం  కిం తు మహాదేవ పదం కిం సముదాహృతమ్ ।
రూపాతీతం చ రూపం కిమేతదాఖ్యాహి శఙ్కర ॥ ౧౨౦॥
శ్రీ మహాదేవ ఉవాచ -

పిణ్డం  కుణ్డలినీశక్తిః   పదం హంసముదాహృతమ్ ।
రూపం బిన్దురితి  జ్ఞేయం  రూపాతీతం నిరఞ్జనమ్  ॥ ౧౨౧॥
పిణ్డే ముక్తా పదే ముక్తా రూపే ముక్తా వరాననే ।
రూపాతీతే తు యే ముక్తాస్తే  ముక్తా నాత్ర సంశయః ॥ ౧౨౨॥
స్వయం సర్వమయోభూత్వా పరం తత్త్వం విలోకయేత్ ।
పరాత్పరతరం నాన్యత్ సర్వమేతన్నిరాలయమ్ ॥ ౧౨౩॥
తస్యావలోకనం ప్రాప్య  సర్వసఙ్గవివర్జితః   ।
ఏకాకీ నిఃస్పృహః శాన్తస్తిష్ఠాసేత్తత్ప్రసాదతః    ॥ ౧౨౪॥
లబ్ధం  వాఽథ న లబ్ధం  వా స్వల్పం వా బహులం తథా ।
నిష్కామేనైవ  భోక్తవ్యం సదా సంతుష్టచేతసా  ॥ ౧౨౫॥
సర్వజ్ఞపదమిత్యాహుర్దేహీ   సర్వమయో బుధాః ।
సదానన్దః  సదా శాన్తో రమతే యత్రకుత్రచిత్   ॥ ౧౨౬॥
యత్రైవ  తిష్ఠతే  సోఽపి స దేశః పుణ్యభాజనమ్ ।
ముక్తస్య లక్షణం దేవి తవాగ్రే కథితం మయా ॥ ౧౨౭॥

gurugiitaa.pdf 13



శ్రీగురుగీతా  లఘు

ఉపదేశస్తథా దేవి గురుమార్గేణ  ముక్తిదః ।
గురుభక్తిస్తథా  ధ్యానం సకలం తవ కీర్తితమ్ ॥ ౧౨౮॥
అనేన యద్భవేత్కార్యం తద్వదామి మహామతే ।
లోకోపకారకం దేవి లౌకికం తు న భావయేత్ ॥ ౧౨౯॥
లౌకికాత్కర్మణోయాన్తి జ్ఞానహీనా  భవార్ణవమ్  ।
జ్ఞానీ  తు భావయేత్సర్వం కర్మ నిష్కర్మ యత్కృతమ్ ॥ ౧౩౦॥
ఇదం తు భక్తిభావేన పఠతే శ‍ృణుతే యది ।
లిఖిత్వా తత్ప్రదాతవ్యం తత్సర్వం సఫలం భవేత్ ॥ ౧౩౧॥
గురుగీతాత్మకం దేవి శుద్ధతత్త్వం  మయోదితమ్ ।
భవవ్యాధివినాశార్థం  స్వయమేవ జపేత్సదా ॥ ౧౩౨॥
గురుగీతాక్షరైకం  తు మన్త్రరాజమిమం  జపేత్ ।
అన్యే చ వివిధా మన్త్రాః  కలాం నార్హన్తి   షోడశీమ్ ॥ ౧౩౩॥
అనన్తఫలమాప్నోతి గురుగీతాజపేన తు ।
సర్వపాపప్రశమనం  సర్వదారిద్ర్యనాశనమ్  ॥ ౧౩౪॥
కాలమృత్యుభయహరం సర్వసఙ్కటనాశనమ్ ।
యక్షరాక్షసభూతానాం చోరవ్యాఘ్రభయాపహమ్  ॥ ౧౩౫॥
మహావ్యాధిహరం సర్వం విభూతిసిద్ధిదం  భవేత్ ।
అథవా మోహనం వశ్యం స్వయమేవ జపేత్సదా ॥ ౧౩౬॥
వస్త్రాసనే  చ దారిద్ర్యం  పాషాణే రోగసంభవః ।
మోదిన్యాం దుఃఖమాప్నోతి కాష్ఠే భవతి నిష్ఫలమ్ ॥ ౧౩౭॥
కృష్ణాజినే  జ్ఞానసిద్ధిర్మోక్షశ్రీ   వ్యాఘ్రచర్మణి  ।
కుశాసనే జ్ఞానసిద్ధిః   సర్వసిద్ధిస్తు  కంబలే ॥ ౧౩౮॥
కుశైర్వా  దూర్వయా దేవి ఆసనే శుభ్రకంబలే  ।
ఉపవిశ్య తతో దేవి జపేదేకాగ్రమానసః  ॥ ౧౩౯॥
ధ్యేయం శుక్లం  చ శాన్త్యర్థం  వశ్యే రక్తాసనం ప్రియే  ।
అభిచారే కృష్ణవర్ణం   పీతవర్ణం  ధనాగమే ॥ ౧౪౦॥
ఉత్తరే శాన్తికామస్తు వశ్యే పూర్వముఖో జపేత్ ।

దక్షిణే మారణం ప్రోక్తం   పశ్చిమే చ ధనాగమః ॥ ౧౪౧॥
మోహనం సర్వభూతానాం బన్ధమోక్షకరం  భవేత్ ।
దేవరాజప్రియకరం  సర్వలోకవశం భవేత్ ॥ ౧౪౨॥
సర్వేషాం స్తంభనకరం గుణానాం చ వివర్ధనమ్  ।
దుష్కర్మనాశనం చైవ  సుకర్మసిద్ధిదం  భవేత్ ॥ ౧౪౩॥
అసిద్ధం  సాధయేత్కార్యం నవగ్రహభయాపహమ్  ।
దుఃస్వప్ననాశనం చైవ  సుస్వప్నఫలదాయకమ్ ॥ ౧౪౪॥
సర్వశాన్తికరం నిత్యం తథా వన్ధ్యాసుపుత్రదమ్   ।
అవైధవ్యకరం  స్త్రీణాం  సౌభాగ్యదాయకం సదా ॥ ౧౪౫॥
ఆయురారోగ్యమైశ్వర్యపుత్రపౌత్రప్రవర్ధనమ్      ।
అకామతః స్త్రీ విధవా జపాన్మోక్షమవాప్నుయాత్ ॥ ౧౪౬॥
అవైధవ్యం  సకామా తు లభతే చాన్యజన్మని ।
సర్వదుఃఖభయం విఘ్నం నాశయేచ్ఛాపహారకమ్ ॥ ౧౪౭॥
సర్వబాధాప్రశమనం  ధర్మార్థకామమోక్షదమ్  ।
యం యం చిన్తయతే కామం తం తం ప్రాప్నోతి  నిశ్చితమ్ ॥ ౧౪౮॥
కామితస్య కామధేనుః కల్పనాకల్పపాదపః ।
చిన్తామణిశ్చిన్తితస్య సర్వమఙ్గలకారకమ్  ॥ ౧౪౯॥
మోక్షహేతుర్జపేన్నిత్యం  మోక్షశ్రియమవాప్నుయాత్  ।
భోగకామో జపేద్యో వై తస్య కామఫలప్రదమ్  ॥ ౧౫౦॥
జపేచ్ఛాక్తశ్చ సౌరశ్చ గాణపత్యశ్చ వైష్ణవః   ।
శైవశ్చ  సిద్ధిదం  దేవి సత్యం సత్యం న సంశయః ॥ ౧౫౧॥
అథ కామ్యజపే స్థానం  కథయామి వరాననే ।
సాగరే వా సరిత్తీరేఽథవా హరిహరాలయే ॥ ౧౫౨॥
శక్తిదేవాలయే  గోష్ఠే సర్వదేవాలయే శుభే ।
వటే చ ధాత్రీమూలే  వా మఠే వృన్దావనే  తథా ॥ ౧౫౩॥
పవిత్రే నిర్మలే స్థానే  నిత్యానుష్ఠానతోఽపి  వా ।
నిర్వేదనేన మౌనేన జపమేతం సమాచరేత్ ॥ ౧౫౪॥

శ్మశానే భయభూమౌ తు వటమూలాన్తికే తథా ।
సిద్ధ్యన్తి   ధౌత్తరే మూలే చూతవృక్షస్య సన్నిధౌ ॥ ౧౫౫॥
గురుపుత్రో వరం మూర్ఖస్తస్య   సిద్ధ్యన్తి   నాన్యథా ।
శుభకర్మాణి సర్వాణి దీక్షావ్రతతపాంసి  చ ॥ ౧౫౬॥
సంసారమలనాశార్థం  భవపాశనివృత్తయే ।
గురుగీతామ్భసి స్నానం తత్త్వజ్ఞః  కురుతే సదా ॥ ౧౫౭॥
స ఏవ చ గురుః సాక్షాత్ సదా సద్బ్రహ్మవిత్తమః ।
తస్య స్థానాని  సర్వాణి పవిత్రాణి  న సంశయః ॥ ౧౫౮॥
సర్వశుద్ధః  పవిత్రోఽసౌ  స్వభావాద్యత్ర తిష్ఠతి  ।
తత్ర దేవగణాః సర్వే క్షేత్రే పీఠే వసన్తి హి ॥ ౧౫౯॥
ఆసనస్థః  శయానో వా గచ్ఛంస్తిష్ఠన్  వదన్నపి ।
అశ్వారూఢో గజారూఢః సుప్తో వా జాగృతోఽపి వా ॥ ౧౬౦॥
శుచిష్మాంశ్చ సదా జ్ఞానీ  గురుగీతాజపేన తు ।
తస్య దర్శనమాత్రేణ  పునర్జన్మ  న విద్యతే ॥ ౧౬౧॥
సముద్రే చ యథా తోయం క్షీరే క్షీరం ఘృతే ఘృతమ్ ।
భిన్నే కుంభే యథాకాశస్తథాత్మా పరమాత్మని ॥ ౧౬౨॥
తథైవ  జ్ఞానీ  జీవాత్మా పరమాత్మని లీయతే ।
ఐక్యేన రమతే జ్ఞానీ  యత్ర తత్ర దివానిశమ్ ॥ ౧౬౩॥
ఏవంవిధో మహాముక్తః సర్వదా వర్తతే బుధః ।
తస్య సర్వప్రయత్నేన  భావభక్తిం కరోతి యః ॥ ౧౬౪॥
సర్వసన్దేహరహితో  ముక్తో భవతి పార్వతి ।
భుక్తిముక్తిద్వయం తస్య జిహ్వాగ్రే చ సరస్వతీ ॥ ౧౬౫॥
అనేన ప్రాణినః  సర్వే గురుగీతా జపేన తు ।
సర్వసిద్ధిం  ప్రాప్నువన్తి  భుక్తిం ముక్తిం న సంశయః ॥ ౧౬౬॥
సత్యం సత్యం పునః సత్యం ధర్మ్యం సాఙ్ఖ్యం  మయోదితమ్ ।
గురుగీతాసమం నాస్తి సత్యం సత్యం వరాననే ॥ ౧౬౭॥
ఏకో దేవ ఏకధర్మ ఏకనిష్ఠా పరం తపః ।

గురోః పరతరం నాన్యన్నాస్తి తత్త్వం  గురోః పరమ్ ॥ ౧౬౮॥
మాతా ధన్యా పితా ధన్యో ధన్యో వంశః కులం తథా ।
ధన్యా చ వసుధా దేవి గురుభక్తిః సుదుర్లభా  ॥ ౧౬౯॥
శరీరమిన్ద్రియం  ప్రాణాశ్చార్థః   స్వజనబాన్ధవాః  ।
మాతా పితా కులం దేవి గురురేవ న సంశయః ॥ ౧౭౦॥
ఆకల్పజన్మనా కోట్యా జపవ్రతతపఃక్రియాః   ।
తత్సర్వం సఫలం దేవి గురుసంతోషమాత్రతః  ॥ ౧౭౧॥
విద్యాతపోబలేనైవ  మన్దభాగ్యాశ్చ  యే నరాః ।
గురుసేవాం న కుర్వన్తి సత్యం సత్యం వరాననే ॥ ౧౭౨॥
బ్రహ్మవిష్ణుమహేశాశ్చ   దేవర్షిపితృకిన్నరాః  ।
సిద్ధచారణయక్షాశ్చ  అన్యేఽపి మునయో జనాః ॥ ౧౭౩॥
గురుభావః పరం తీర్థమన్యతీర్థం   నిరర్థకమ్  ।
సర్వతీర్థాశ్రయం   దేవి పాదాఙ్గుష్ఠం   చ వర్తతే ॥ ౧౭౪॥
జపేన జయమాప్నోతి చానన్తఫలమాప్నుయాత్ ।
హీనకర్మ త్యజన్సర్వం స్థానాని  చాధమాని చ ॥ ౧౭౫॥
జపం హీనాసనం కుర్వన్హీనకర్మఫలప్రదమ్   ।
గురుగీతాం ప్రయాణే  వా సఙ్గ్రామే  రిపుసఙ్కటే ॥ ౧౭౬॥
జపఞ్జయమవాప్నోతి  మరణే ముక్తిదాయకమ్ ।
సర్వకర్మ చ సర్వత్ర గురుపుత్రస్య  సిద్ధ్యతి  ॥ ౧౭౭॥
ఇదం రహస్యం నో వాచ్యం తవాగ్రే కథితం మయా ।
సుగోప్యం చ ప్రయత్నేన  మమ త్వం చ ప్రియా  త్వితి ॥ ౧౭౮॥
స్వామి ముఖ్యగణేశాది విష్ణ్వాదీనాం  చ పార్వతి ।
మనసాపి న వక్తవ్యం సత్యం సత్యం వదామ్యహమ్ ॥ ౧౭౯॥
అతీవపక్వచిత్తాయ శ్రద్ధాభక్తియుతాయ    చ ।
ప్రవక్తవ్యమిదం   దేవి మమాత్మాఽసి సదా ప్రియే  ॥ ౧౮౦॥
అభక్తే వఞ్చకే ధూర్తే పాఖణ్డే నాస్తికే నరే ।
మనసాపి న వక్తవ్యా గురుగీతా కదాచన ॥ ౧౮౧॥

సంసారసాగరసముద్ధరణైకమన్త్రం  
బ్రహ్మాదిదేవమునిపూజితసిద్ధమన్త్రమ్    ॥

దారిద్ర్యదుఃఖభవరోగవినాశమన్త్రం 
వన్దే మహాభయహరం గురురాజమన్త్రమ్  ॥ ౧౮౨॥

॥ ఇతి శ్రీస్కందపురాణే  ఉత్తరఖండే ఈశ్వరపార్వతీ సంవాదే గురుగీతా సమాప్త ॥
॥ శ్రీగురుదత్తాత్రేయార్పణమస్తు   ॥

